
    Anadangəlmə immunitetə fiziki və fizioloji baryerlər (maneələr), endositoz prosesi, təbii killerlərin sitotoksiki aktivliyi və iltihab faktorları aiddirlər. Orqanizmin müdafiə sisteminin bu kateqoriyasının kifayət qədər effektiv olmasına baxmayaraq spesifiklikdən az və yaddaşdan məhrum olduğuna görə onun tərəfindən yaradılan immunoloji cavab reaksiyalarından sonra orqanizmdə patogenə qarşı immunitet yaranmır.
       Fiziki baryerlər ilkin və xarici müdafiənin (müdafiənin birinci xəttinin) əsasını təşkil edir. Onun sayəsində patogenlərin əksəriyyətinin orqanizmin daxili mühitə keçməsinin qarşısı alınır. Məsələn, orqanizmi xaricdən örtən və bir sıra mühüm funksiyaları (ifrazat, sekretor, termorequlyasiya, tənəffüs və s.) yerinə yetirən dərinin yaratdığı fiziki (anatomik) baryeri buna əyani misal kimi göstərmək olar. Sıx epidermis hüceyrələrinə malik normal və sağlam dəri mikrobları və digər patogenləri orqanizmin daxili mühitinə keçməyə qoymur. Yoluxdurucuların çox cüzi bir hissəsi bu baryeri dəf edə bilir. Bundan əlavə, dərinin qoruyucu funksiyasına onun səthində tər və piy vəzilərinin ifrazat məhsullarının (süd və yağ turşuları) yaratdığı turşuluğu da aid etmək olar. Bu mühit nəinki bakteriyaların çoxalmasının qarşısını alır, əksər hallarda isə onların məhvinə səbəb olur.
      İnsan və heyvanlarda orqanizmin dəri örtüyündən məhrum sahələrində, o cümlədən mədə-bağırsaq və tənəffüs sistemlərinin yollarında fiziki (mexaniki) baryeri onların səthlərindəki selikli qişa toxuması və onların ifrazat məhsulu selik yaradır. Bundan əlavə, tənəffüs yollarının səthlərindəki kirpikli hüceyrələrin kirpiklərinin təqəllüsü nəticəsində orqanizmə daxil olmuş mikroorqanizmlər xaric edilirlər. Fiziki və ya mezxaniki baryer funksiyasını gözdə göz yaşı vəziləri, ağız boşluğunda isə ağız suyu vəzilərinin ifrazat şirələri də yerinə yetirirlər. Göz yaşı mikrobları yuyaraq gözün səthindən uzaqlaşdırır. Analoji fuksiyanı ağız boşluğunda ağız suyu həyata keçirir.
     Orqanizmin müəyyən sahələrində (dəri, tənəffüs və həzm sistemi yolları) patogenlər orqanizmin özünün normal mikroflorasının təsirinə məruz qalaraq sıradan çıxarılırlar. Bu mikrofloranın bakteriyaları özlərindən ətraf mühitə patogenlər üçün toksiki maddələr ifraz edir və qida maddələri üzərində mübarizə apararaq onları çoxalmağa qoymurlar.
     Qeyd etmək lazımdır ki, yuxarıda göstərilən fiziki baryer funksiyasını həyata keçirən toxuma və orqanlar təkamül prosesində heç də xüsusi olaraq orqanizmdə patogenlərə qarşı mübarizə aparmaq üçün yaranmamışlar. Məlum olduğu kimi, onların müdafiə ilə əlaqədar olmayan digər mühüm funksiyaları da mövcuddur. Məsələn, göz yaşı həmçinin gözün rütubətliyini, yağ turşuları dərinin elastikliyini və s. də təmin edirlər.
     Fizioloji baryerlərə orqanizmin bədən temperaturu, pH, patogenlərin daxil olduğu sahədə oksigenin aktivləşmə məhsullarının qatılığının kəskin artması və müxtəlif həll olan faktorlar – lizosim, interferonlar və komplement sisteminin komponentləri aiddirlər.
       İnsanlardan fərqli olaraq toyuqlar sibiryarası (qarayara) xəstəliyinə tutulmurlar. Məlum olmuşdur ki, quşların bu xəstəliyə qarşı davamlılığı onların bədən hərarətinin nisbətən yüksək (41-42ºC) olması ilə bağlıdır. 40ºC-dən yuxarı temperaturda onun törədiciləri – Bacilla antracis çoxalmaq qabiliyyətini itirir.
       Fizioloji baryerlərin ən mühüm elementlərindən biri mədə şirəsinin turşuluğudur (pH=1,5-2,0). Qida məhsulları ilə mədəyə daxil olmuş patogen mikroorqanizmlərin çox az bir hissəsi bu baryeri dəf edə bilir. Onların əksəriyyəti turşunun təsirindən məhv olur və onlar tərəfindən yaradıla bilən potensial xəstəliklərin qarşısı alınır.
      Bir sıra ekzokrin vəzilərin (göz yaşı, ağız suyu, selikli qişa və s.) şirələrinin tərkibində lizosim (muramidaza) adlanan hidrolitik fermentə rast gəlinir. Bu ferment bakteriyaların xarici örtüyünün (qlafının) peptidoqlikan təbəqəsini parçalayaraq onları məhv edir.
      Endositoz prosesi. İki bir-biri ilə yaxın, lakin müstəqil proseslərin – pinositoz və faqositozun ümumiləşdirilmiş adıdır. Pinositoz dedikdə faqositar hüceyrələr tərəfindən makromolekulyar maddələrin, o cümlədən, zülalların, nuklein turşularının, polisaxaridlərin, lipoproteinlərin və s. udulması və hüceyrədaxili parçalanması nəzərdə tutulur. Faqositoz isə, korpuskulyar materialların – virusların, mikrobların, orqanizmin ölmüş hüceyrələrinin, yad hüceyrələrin (məs., digər növlərə mənsub eritrositlərin) və s. tutulub udulması və parçalanmasıdır.
     Anadangəlmə immunoloji müdafiədə mikroorqanizmlərin toksiki maddələri pinositoz vasitəsi ilə neytrallaşdırılır. Bu proses bir neçə mərhələdə gedir. Əvvəlcə yad molekullar faqositar hüceyrələrin səthində adgeziya olunur (yapışdırılır). Adgeziya prosesi spesifik və qeyri-spesifik ola bilər. Birinci halda hədəf molekullar xüsusi reseptorlarla tapılıb tutulur, ikinci halda isə molekulun tutulması təsadüfi xarakter daşıyır (təsadüfi qarşılaşma nəticəsində). Sonra hüceyrənin molekullar birləşmiş sahəsi içəriyə doğru əyilir (invaginasiya) və membranın əyilmiş hissələrinin qovuşması nəticəsində pinositar qovuqcuq əmələ gəlir (diametri təxminən 0,1 mkm). Onlar isə, bir-biriləri ilə birləşərək daha böyük ölçülü pinosomlara çevrilirlər. Nəhayət pinosomlar tərkibində hidrolitik fermentlər olan lizosomlarla qarışır və makromolekullar özlərinin monomerlərinə hidroliz olunurlar. Axırıncılar bütün canlılarda eyni olduqlarından orqanizm üçün təhlükə yaratmırlar.
